
Erretzaileek asma izateko aukera handiagoa dutela frogatu da 

lehen aldiz egiaztatu dute gaixotasunaren eta tabakoaren arteko lotura 

ERREDAKZIOA 

Erretzaileek asma garatzeko erretzaile ez direnak baino aukera handiagoa %33 gehiago dutela ondorioztatu du Finlandiako sendagile talde batek eginiko ikerketak. Erretzearen eta gaixotasunaren arteko lotura zuzena sendoen frogatu duen ikerketa da. Emakume erretzaileek arrisku are handiagoa dute, datuen arabera. 

Erretzeak asma larriagotzen zuela argi ikusten zuten zientzialariek. Aurrerantzean, gainera, gaixotasunaren kausa zuzena dela esaterik izango dute, planteamendu berritzailea izan duen ikerketari esker. Finlandiako ikertzaileek lotura frogatu dute, hainbat pertsonari urte askotako jarraipena eginez. Izan ere, zalantzak saihesteko, inoiz asmaren sintomarik izan gabeko 1.444 pertsona hartu zituzten aztergai. Asma garatzen hasi ziren 521 parte-hartzaile. Horiei bi urte eta erdiko jarraipena egin zieten.Asma garatzeko arriskua proportzionalki handitzen da egunero erretako zigarreta kopuruaren zein bizitza osoan erretakoen arabera. 

Emakumeek, askoz arrisku handiagoa 

Ikerketaren arabera, emakume erretzaileen arriskua askoz handiagoa da: %138 eta %143 artean handiagoa. «Erretzeak emakumeei kalte askoz handiagoa egiteak zerikusia izan dezake emakumezkoek kearen kalteen aurrean zaurgarriagoak izatearekin», esan du Ritva Piipari ikerketaren zuzendariak. Emakumeek berez asma garatzeko aukera handiagoa dute %57 gehiago , erretzaileak ez badira ere. 

Ustekabekoa izan den beste datu bat ere eman du azterketak: erretzeari utzi dioten gizon eta emakumeek are aukera handiagoa dute asma garatzeko. Erretzaileen arriskua %33 handiagoa bada, erretzeari utzi diotenena %49 larriagoa. Datuak harrigarria badirudi ere, azalpen erraza du: asmaren lehen sintomak sentitu eta erretzeari utzi zioten ikerturiko askok. 

